
SEPTIC COMPLICATIONS AFTER CESAREAN SECTION (LITERATURE REVIEW)  
 

Hozirgi zamon akusherligida tug‘ruqlarni jarrohlik yo‘li orqali olib 
borish chastotasining oshishi katta muammolardan biri hisoblanadi. 
Statistika ma’lumotlariga ko‘ra, yer kurrasining turli mintaqalarida 
joylashgan 30 tadan ziyod mamlakatlarda kesar kesish operatsiyasining 
o‘rtacha ko‘rsatkichi 22% ni tashkil qiladi. Ushbu maqolada kesar 
kesishdan so`ng yuzaga keladigan septik asoratlar muhokama etiladi. 

Kesar kesishi (lot. sectio — yorish, ochish; caedo — kesaman) — 
xirurgik operatsiya; akusherlik amaliyotida qorinning oldingi devorini 
va bachadonni kesib (baʼzan qin tomondan kesiladi — bu qinni kesar 
kesish deyiladi), homila va yoʻldoshni olish. Tabiiy tugʻruq yoʻli orqali 
bola tugʻilishi mumkin boʻlmagan hollar (masalan, ayol chanogʻining 
torligi yoki bachadonning yorilish xavfi tugʻilishi va boshqalar)da, 
shuningdek, tugʻayotgan ayol jiddiy kasal boʻlganda (masalan, yurak 
poroklarida) qilinadi. Hozirda kesar kesish amaliyoti bachadonning 
pastki segmentini kesib ochish yoʻli bilan bajariladi. Buning uchun 
qorin devorini qavatma-qavat kesib, bachadongacha boriladi; uning 
ham qovuqdan yuqori qismi koʻndalang kesiladi va dastlab homila, 
keyin yoʻldosh chiqarib olinadi. Shundan soʻng bachadon devori, keyin 
qorin devori qavatma-qavat tikiladi. Bir marta kesar kesish amaliyotini 
boshidan kechirgan ayolda bachadon chandigʻi yuzaga kelishi sababli 
keyingi homiladorlik va tugʻruq vrach koʻrsatmasiga qatʼiy amal 
qilingan holda boʻlishi lozim 

Aksariyat ayollar kesarcha kesish amaliyotidan so‘ng tabiiy 
tug‘ruqning imkoni yo‘q, deb o‘ylaydi. Aslida bunday emas, dunyo 
tibbiyotida to‘plangan tajribaga ko‘ra, kesarcha kesishdan so‘ng tabiiy 
tug‘ruqning 60 dan 85 foizgacha me’yoriy ekanligini 
tasdiqlaydi. Haqiqatan ham kesarcha kesishdan keyingi homiladorlikka 
shoshmaslik tavsiya etiladi. Taxminan 2 yildan keyin farzand ko‘rish 
ona va bola uchun ham yaxshi. Ammo jarrohlik amaliyotidan 2 oy 
o‘tgach chandiq paydo bo‘ladi. Agar qisqa vaqt oralig‘ida homiladorlik 
kuzatilsa, ortiqcha xavotirning hojati yo‘q. Buning uchun shifokorga 
xabar berish va muntazam ravishda nazoratda bo‘lish kerak. Kesarcha 
kesishdan keyin bachadonda chandiq paydo bo‘lganda, kesma joyida 
silliq mushak tolalari paydo bo‘lishi mumkin va keyinchalik organning 
kengayishi zarar ko‘rmaydi. Ammo biriktiruvchi to‘qima chandig‘i ham 
paydo bo‘lsa, u yaxshi cho‘zilmaydi va bu holda shifokorlar 
bachadondagi chandiq yetishmovchiligi haqida ma’lum qiladi. 
Umuman olganda shifokor homiladorlik va tug‘ish haqida ko‘proq 
ma’lumotga ega va kelajakdagi tug‘ruq haqida ham aniqroq biladi. 
Mutaxassis uchun kesarcha kesish qancha vaqtda qilinganligi, tiklanish 
jarayoni qanday o‘tganligi, qanday dorilarni qabul qilinishi juda muhim. 
Agar iloji bo‘lsa, homiladorlik davrini ayolning kasallik tarixini yaxshi 
biladigan hamda bitta shifokor bilan kuzatish yaxshiroqdir. Agar 
kesarcha kesishni boshidan o‘tkazgan ayol tabiiy tug‘ruqni amalga 
oshirmoqchi bo‘lsa, tabiiy jarayonni kutishi kerak. Hozirda 
shifoxonalarda oldindan yotish imkoniyati mavjud. Bo‘lajak ona hech 
qanday muolajalarsiz kasalxonada bo‘lishi va tug‘ruq kunini shifokor 
nazoratida kutishi mumkin. 

Kanada, Shveysariya, AQSh, Lotin Amerikasi, Xitoy kabi 
davlatlarda kesar kesish operatsiyasi 30 % dan oshadi [1, 2]. AQSh da 
har to‘rttadan bitta, Angliya va Kanadada beshtadan bitta, Lotin 
Amerikasida uchtadan bitta chaqaloq kesar kesish yo‘li bilan tug‘iladi. 
Rossiyada kesar kesish chastotasi oxirgi 10 yil ma’lumotlariga ko‘ra 2 
barobar ko‘paygan [3]. O‘zbekistonda esa bu statistik ko‘rsatkich J.Ye. 
Paxomova (2019 y) ma’lumotlariga ko‘ra, 12 - 14,8% ni tashkil qiladi. 
Olimlar orasida tibbiy yordam sifat ko‘rsatkichini ko‘rsatuvchi - kesar 
kesish operatsiyaning optimal chastotasi hozirgacha noma’lum. Shuning 

uchun operativ tug‘ruqlar chastotasining oshishi chet el davlatlarida, 
hamda O‘zbekistonda aktual muammolardan biri hisoblanadi. 

Kesarcha kesishdan keyin ayolning tabiiy tug‘rug‘i hal qiluvchi 
ahamiyatga ega. Shuni yodda tutish kerakki, tabiiy tug‘ruqda avval 
kesarcha yuz bermagan bo‘lsa ham, bir qator muammolar mavjud. 
Ya’ni homilaning ko‘ndalang yoki qiyshiq holati va boshqa 
qiyinchiliklar yuzaga kelishi mumkin. Qarama-qarshi ko‘rsatmalar 
bo‘lmasa, tug‘ruq tabiiy yo‘l orqali amalga oshiriladi. Agar asoratlar 
yuzaga kelsa, tug‘ruq usulini o‘z vaqtida hal qilish kerak. 

Kesar kesish operatsiyasining chastotasi faqat yuqori xavf guruhiga 
kiradigan homiladorlar kuzatiladigan perinatal markaz yoki ilmiy 
tekshirish institutlarida emas, balki oddiy shahar tug‘ruqxonalarida ham 
oshmoqda. Bunday klinikalarda kesar kesish operatsiyasining chastotasi 
20% dan ko‘proqni tashkil qiladi. Vaziyatning bunday tus olishi 
operativ tug‘ruqlarga yangi ko‘rsatmalarning paydo bo‘lishi bilan 
tushuntiriladi. Kesar kesish operatsiyasining ko‘payishiga yana sotsial 
va iqtisodiy faktorlar, tibbiy xizmatdagi negativ omillarning oshishi 
ham muhim ahamiyatga ega. Natijada oxirgi yillarda kesar kesish 
operatsiyasiga bo‘lgan ko‘rsatmalar nafaqat O‘zbekistonda, balki butun 
dunyo mamlakatlarida ham kengaymoqda [3]. Abdominal 
tug‘ruqlarning bunday masshtablarda ko‘payib, perinatal  
yo‘qotishlarga  nisbatan  ta’siri ko‘pgina ilmiy olimlarning 
diskussiyasiga sabab bo‘lmoqda [4]. Kesar kesish operatsiyasi 
chastotasining oshishi zamonaviy akusherlikda yangi muammoni 
keltirib chiqaradi. N.M. Pobedinskiy, V.A. Ananev (2015) 
ma’lumotlariga ko‘ra, kesar kesish operatsiyasini boshidan o‘tkazgan 
ayollarning 8 – 16% ida hayz siklining buzilishi (algomenoreya, 
giperpolimenoreya, dismenoreya); 13- 17% ida turli lokalizatsiyaga ega 
og‘riqlar; 20% dan 30% ayollarda kichik chanoq a’zolarining 
yallig‘lanish protsesslari; 2 -7% ayollarda ikesar kesishilamchi 
bepushtlik kuzatiladi. Ammo ko‘pgina natijalar shuni ko‘rsatadiki, 
bachadonida chandig‘i bor ayollarda homiladorlik vaqtida 
preeklampsiya, plasenta yetishmovchiligi, plasenta joylashuvi 
anomaliyalari, homilaning noto‘g‘ri joylashuvi kabi asoratlar kuzatilgan 
[3]. 

Tadqiqot metodologiyasi va empirik tahlil 
Bachadonida chandig‘i bor ayollarning yarmidan kamrog‘ida 

tug‘ruqlar tabiiy tug‘ruq yo‘llari orqali olib borilgan. Ularda tug‘ruq 
vaqtida tug‘ruq diskoordinatsiyasi va qon ketish miqdorining oshganligi 
kuzatilgan. Bachadonida chandiqning borligi takror kesar kesish uchun 
25% da asosiy va yagona ko‘rsatma bo‘lib keladi [5]. Kesar kesish 
operatsiyasida ham boshqa abdominal operatsiyalar kabi turli xil intra- 
va postoperatsion asoratlar, onalar o‘limi xavfi, tug‘ruqdan keyingi 
yallig‘lanish protsesslari miqdori oshadi. Operatsiya texnikasining va 
og‘riqsizlantirishning mukammallashuviga qaramay, kesar kesish 
asoratlariga qon ketish, infeksiya, qog‘onoq suvlari emboliyasi, o‘pka 
arteriyasining tromboemboliyalari uchramoqda. Qin orqali 
o‘tkaziladigan amaliyotlardan qo‘rqish esa, ko‘p hollarda travmatizm 
jihatdan yuqori bo‘lgan Kristeller amaliyotini qo‘llashga sabab 
bo‘lmoqda [4]. 

Kesar kesish operatsiyasiga bo‘lgan harajatlarni tabiiy tug‘ruq 
yo‘llari orqali olib boriladigan tug‘ruqlar bilan solishtirganda: AQSh 
larida kesar kesish 1% ga ko‘payganda bir yil ichida akusherlik yordam 
ko‘rsatish 63 mln. dollarga, asoratlar paydo bo‘lganda esa 2-3 martaga 
oshar ekan. Anamnezida kesar kesishni o‘tkazgan ayollarda takroriy 
kesar kesishdagi qo‘shimcha harajatlar 0,5 mlrd. dollarni tashkil qilar 
ekan. 

“Mat i ditya” nomli IX Butunrossiya ilmiy forumi (Moskva, 2-5 

oktabr, 2008 y) ma’lumotlariga ko‘ra, kesar kesishning optimal 
chastotasi deb, intra va postoperatsion asoratlar, onalar o‘limi, 
operatsiyadan keyingi yiringli yallig‘lanish kasalliklari kamayganda 
aytiladi. Agar jarrohlikdan keyingi septik asoratlarga anesteziya va 
tromboembolik asoratlar qo‘shilsa, har 100 ta o‘lgan ayolning 15- 17 
tasi kesar kesish hissasiga to‘g‘ri keladi. 

Xulosa va munozara 

Shunday qilib aytish mumkinki, hozirgi akusherlikda kesar kesish 
operatsiya katta mohiyatga ega va u boshqa akusherlik operatsiyalari 
ichidan ko‘proq qo‘llanilishi, ona va bola uchun ko‘pincha yaxxi yakun 
topishi bilan ajralib turadi. Ammo bu jarrohlik amaliyotining ko‘pgina 
qirralari o‘rganilgan bo‘lsada, hozirgi vaqtda “operatsiya qilingan 
bachadon kasalligi” muammosi vujudga kelmoqda. Bu yanada ushbu 
muammoni o‘rganib, izchil tekshirishlar olib borishni talab qiladi. 

